
Հոդված 1. «Ձերբակալված և կալանավորված անձանց պահելու մասին» 2002 թվականի փետրվարի 6-ի ՀՕ-305 օրենքի (այսուհետ՝ Օրենք) 15-րդ հոդվածի 7-րդ մասն ուժը կորցրած ճանաչել։

Հոդված 2. Օրենքի 21-րդ հոդվածում՝
1) 5-րդ մասը շարադրել հետևյալ խմբագրությամբ.
«Ձերբակալված կամ կալանավորված անձը ենթարկվում է բժշկական զննության՝
1) ձերբակալվածներին պահելու վայր կամ կալանավորվածներին պահելու վայր ընդունվելիս.
2) ձերբակալված կամ կալանավորված անձի՝ առողջական վիճակի վերաբերյալ գանգատի դեպքում.
3) ձերբակալված կամ կալանավորված անձի, իսկ նրա համաձայնության դեպքում՝ նրա պաշտպանի պահանջով.
4) ձերբակալված կամ կալանավորված անձի մոտ մարմնական վնասվածք հայտնաբերելու դեպքում։».
2) 5-րդ մասից հետո լրացնել նոր մասեր՝ հետևյալ խմբագրությամբ.
«Բժշկական զննությանը կարող է մասնակցել նաև ձերբակալված կամ կալանավորված անձի ընտրած բժիշկը։ 
Բժշկական զննությունն իրականացվում է ձերբակալվածներին պահելու վայրի կամ կալանավորվածներին պահելու վայրի վարչակազմի ծառայողի լսելիության, և եթե բժշկական զննությունն իրականացնող բժիշկը հակառակը չի պահանջում, ապա նաև՝ տեսանելիության սահմաններից դուրս: Ձերբակալված անձի բժշկական զննության արդյունքները գրանցվում են դրա համար նախատեսված գրանցամատյանում և անձնական գործում։ Կալանավորված անձի բժշկական զննության արդյունքները գրանցվում են նրա ամբուլատոր բժշկական քարտում և կալանավորվածներին պահելու վայր ընդունվածների բժշկական զննության մատյանում։ 
Սույն օրենքի 21.1-րդ հոդվածով նախատեսված դեպքում բժշկական զննության արդյունքները գրանցվում են նաև խոշտանգման կամ վատ վերաբերմունքի այլ ձևերի հետ կապված բժշկական զննության արձանագրության ձևաթղթում։ Ձերբակալված անձանց բժշկական զննության արձանագրության ձևաթղթի ձևերը և դրա կազմման ուղեցույցները հաստատվում են պետական կառավարման լիազոր համապատասխան մարմնի և առողջապահության բնագավառի պետական կառավարման լիազոր մարմնի ղեկավարների համատեղ հրամաններով։ Կալանավորված անձանց բժշկական զննության արձանագրության ձևաթղթի ձևը և դրա կազմման ուղեցույցը հաստատվում է պետական կառավարման լիազոր համապատասխան մարմնի ղեկավարի հրամանով։ 
Մարմնական վնասվածք հայտնաբերելու կամ սույն օրենքի 21.1-րդ հոդվածով նախատեսված դեպքում բուժաշխատողը բժշկական զննության արդյունքների մասին իրազեկում է իրավասու քննչական մարմնին։»։  

Հոդված 3. Օրենքը լրացնել հետևյալ բովանդակությամբ 21.1-րդ հոդվածով.
«Հոդված 21.1. Խոշտանգման կամ վատ վերաբերմունքի այլ ձևերի հետ կապված բժշկական զննության արձանագրումը
1. Խոշտանգման կամ վատ վերաբերմունքի այլ ձևերի հետ կապված բժշկական զննության արձանագրության ձևաթուղթը կազմվում է, եթե`
[bookmark: _Hlk178085303]1) առկա է ձերբակալված կամ կալանավորված անձի գրավոր կամ բանավոր հայտարարությունը՝ մարմնական վնասվածքը կամ առողջական վիճակի վերաբերյալ գանգատը խոշտանգման կամ վատ վերաբերմունքի այլ դրսևորման հետևանք լինելու վերաբերյալ.
2) բուժաշխատողը հայտնաբերում է, որ ձերբակալված կամ կալանավորված անձի մարմնական վնասվածքը կամ առողջական վիճակի վերաբերյալ գանգատը կարող է լինել խոշտանգման կամ վատ վերաբերմունքի այլ ձևերի հետևանք.
3) ձերբակալվածների պահման վայրի կամ կալանավորվածների պահման վայրի վարչակազմի ծառայողը բուժաշխատողին հայտնում է խոշտանգման կամ վատ վերաբերմունքի այլ ձևերի ենթադրյալ դեպքի մասին։
2. Ենթադրյալ խոշտանգման կամ վատ վերաբերմունքի այլ ձևերի յուրաքանչյուր դեպքում բուժաշխատողը պարտավոր է՝
1) անհապաղ, բայց ոչ ուշ, քան 24 ժամվա ընթացքում արձանագրության ձևաթուղթն ուղարկել իրավասու քննչական մարմին.
2) ձևաթղթի պատճենը տրամադրել ձերբակալված կամ կալանավորված անձին. 
3) ձերբակալված կամ կալանավորված անձին տեղեկացնել իր միջոցների հաշվին մասնագիտական երկրորդ կամ իր նախընտրած թվով այլ կարծիք ստանալու իր իրավունքի մասին:
3. Սույն հոդվածի 1-ին մասով նախատեսված զննության արձանագրության հիման վրա ենթադրյալ խոշտանգման կամ վատ վերաբերմունքի այլ ձևերի ենթարկված ձերբակալված կամ կալանավորված անձի շփումը ձերբակալվածներին պահելու վայրի կամ կալանավորվածներին պահելու վայրի՝ խոշտանգում կամ վատ վերաբերմունքի այլ ձևեր ենթադրաբար կիրառած աշխատակցի կամ այլ ձերբակալված կամ կալանավորված անձանց հետ բացառելու նպատակով կազմակերպվում է ենթադրյալ խոշտանգման կամ վատ վերաբերմունքի այլ ձևերի ենթարկված ձերբակալված կամ կալանավորված անձի պաշտպանությունը:

Հոդված 4. Օրենքի 29-րդ հոդվածը լրացնել հետևյալ բովանդակությամբ 5-րդ մասով.
«Ձերբակալված անձը ձերբակալվածներին պահելու վայր բերվելուց հետո անհապաղ, սակայն ոչ ուշ, քան 3 ժամվա ընթացքում ենթարկվում է բժշկական զննության հրավիրված շտապ օգնության բժշկական ծառայության բուժաշխատողի կողմից։»։  

Հոդված 5. Եզրափակիչ մաս և անցումային դրույթներ
1. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը: 
2. Սույն օրենքի ընդունումից բխող ենթաօրենսդրական ակտերն ընդունվում են սույն օրենքն ուժի մեջ մտնելուց հետո՝ չորս ամվա ընթացքում՝ բացառությամբ սույն հոդվածի 3-րդ մասով նախատեսված դեպքի:
3. Սույն օրենքն ուժի մեջ մտնելուց հետո՝ մեկ ամսվա ընթացքում, ընդունվում է Հայաստանի Հանրապետության ներքին գործերի նախարարության ոստիկանության ձերբակալվածներին պահելու վայրերում խոշտանգման կամ վատ վերաբերմունքի այլ ձևերի հետ կապված բժշկական արձանագրման պիլոտավորման ծրագիրը հաստատելու մասին Հայաստանի Հանրապետության ներքին գործերի նախարարի և Հայաստանի Հանրապետության առողջապահության նախարարի համատեղ հրամանը։ 


Հանրապետության նախագահ                                                          Վ․ Խաչատուրյան
                                                                                                        «____»__________2024թ.
                                                                                                ք․ Երևան



